Salm 44
(Yr ail gasgliad o Salmau 42—72) 
Gweddi ar i Dduw wneud rhywbeth i helpu 

1 Dŷn ni wedi clywed, O Dduw, ac mae'n hynafiaid wedi dweud wrthon ni beth wnest ti yn eu dyddiau nhw, ers talwm. 2 Gyda dy nerth symudaist genhedloedd, a rhoi ein hynafiaid yn y tir yn eu lle. Gwnaethost niwed i'r bobl oedd yn byw yno, a gollwng ein hynafiaid ni yn rhydd. 3 Nid eu cleddyf roddodd y tir iddyn nhw; wnaethon nhw ddim ennill y frwydr yn eu nerth eu hunain. Na! dy nerth di, dy allu di, dy ffafr di tuag atyn nhw wnaeth y cwbl! Roeddet ti o'u plaid nhw. 
4 Ti ydy fy mrenin i, O Dduw; yr un sy'n rhoi'r fuddugoliaeth i bobl Jacob! 5 Ti sy'n ein galluogi ni i yrru'n gelynion i ffwrdd. Gyda dy nerth di dyn ni'n sathru'r rhai sy'n ein herbyn.
6 Dw i ddim yn dibynnu ar fy mwa; ac nid cleddyf sy'n rhoi'r fuddugoliaeth i mi. 7 Ti sy'n rhoi'r fuddugoliaeth dros y gelyn. Ti sy'n codi cywilydd ar y rhai sy'n ein casáu ni. 8 Duw ydy'r un i frolio amdano bob amser! Dw i am foli ei enw'n ddi-baid. 

Saib 
9 Ond bellach rwyt ti wedi'n gwrthod ni, a'n cywilyddio ni! Dwyt ti ddim yn mynd allan gyda'n byddin ni. 10 Ti'n gwneud i ni ffoi oddi wrth ein gelynion. Mae'n gelynion wedi cymryd popeth oddi arnon ni! 

11 Rwyt wedi'n rhoi fel defaid i'w lladd a'u bwyta. Rwyt wedi'n chwalu ni drwy'r gwledydd. 

12 Rwyt wedi gwerthu dy bobl am y nesa peth i ddim, wnest ti ddim gofyn pris uchel amdanyn nhw. 

13 Rwyt wedi'n dwrdio ni o flaen ein cymdogion. Dŷn ni'n destun sbort i bawb o'n cwmpas. 

14 Mae'r cenhedloedd i gyd yn ein gwawdio ni; pobl estron yn gwneud hwyl ar ein pennau ni. 

15 Does gen i ddim mymryn o urddas ar ôl. Dw i'n teimlo dim byd ond cywilydd 16 o flaen y gelyn dialgar sy'n gwawdio ac yn bychanu. 
17 Mae hyn i gyd wedi digwydd i ni, er na wnaethon ni dy wrthod di na thorri amodau ein hymrwymiad i ti. 18 Dŷn ni ddim wedi bod yn anffyddlon i ti, nac wedi crwydro oddi ar dy lwybrau di. 

19 Ac eto rwyt ti wedi'n sathru ni, a'n gadael ni fel adfail lle mae'r siacaliaid yn byw. Rwyt wedi'n gorchuddio ni gyda thywyllwch dudew. 
20 Petaen ni wedi anghofio enw Duw ac estyn ein dwylo mewn gweddi at ryw dduw arall, 21 oni fyddai Duw wedi gweld hynny? Mae e'n gwybod beth sy'n mynd trwy'n meddyliau ni! 
22 O'th achos di dŷn ni'n wynebu marwolaeth drwy'r amser, dŷn ni fel defaid ar eu ffordd i'r lladd-dy. 
23 Symud! O ARGLWYDD, pam wyt ti'n cysgu? Deffra! Paid gwrthod ni am byth! 

24 Pam wyt ti'n edrych i ffwrdd, ac yn cymryd dim sylw o'r ffordd dŷn ni'n cael ein cam-drin a'n gorthrymu? 25 Dŷn ni'n gorwedd ar ein hwynebau yn y llwch, ac yn methu codi oddi ar lawr. 
26 Tyrd, helpa ni! Dangos dy ofal ffyddlon, a gollwng ni'n rhydd.

......................
Dŷn ni ddim yn gwybod pwy ’sgwennodd Salm 44 na pha bryd yn union sgwennwyd y Salm. Ond dŷn ni yn gwybod dau beth o ddarllen y Salm, (1) Mae rhywun wedi brifo pobl Israel, (2) Yn ôl y Salmydd dydy pobl Israel wedi gwneud dim o'i le.

Mae'r salm mewn 3 rhan. Mae adnodau 1 i 8 yn canolbwyntio ar be oedd Duw wedi ei wneud ar ran pobl Israel yn y gorffennol. 
Nid pobl Israel oedd yn gyfrifol am ennill brwydrau nac ennill tir. Duw oedd wedi penderfynu rhoi’r tir a’r fuddugoliaeth dros eu gelynion iddyn nhw. Roedd Duw o’u plaid (adn.3).

Nerth, gallu a ffafr (adn. 2,3,5) Duw oedd yn gyfrifol am lwyddiant pobl Israel yn erbyn eu gelynion (ar ôl gadael gwald yr Aifft o dan arweiniad Moses ac wrth iddyn nhw setlo yng ngwlad Canaan yn amser Josua). Fe wnaeth Duw ryfeddodau er mwyn achub ei bobl,
Felly dyma'r ARGLWYDD yn defnyddio ei nerth rhyfeddol i ddod â ni allan o'r Aifft, a dychryn y bobl yno gyda'r gwyrthiau mwyaf syfrdanol.  Yna daeth â ni yma, a rhoi'r tir yma i ni. Mae'n dir ffrwythlon — tir lle mae llaeth a mêl yn llifo. (Deuteronomium 26: 8-9)

Wrth gofio gwaith mawr yr Arglwydd yn y gorffennol mae’r Salmydd yn nodi ei fod yn moli’r Arglwydd yn ddi-baid. Mae’r Salmydd yn rhoi’r clod a’r mawl a’r diolch i Dduw.
Ond yn adnodau 9 i 22, dŷn ni’n darllen bod rhywbeth drwg wedi digwydd. Mae’r Salmydd yn mynnu nad ydy pobl Israel wedi gwneud dim o’i le a’u bod nhw’n dal i addoli Duw yn ffyddlon. Mae o’n gwadu eu bod wedi crwydro nac addoli ffug dduwiau. Er eu ffyddlondeb  mae o’n dweud bod Duw wedi eu gwrthod a'u cywilyddio. Dim ond pethau negyddol sy’n cael eu pwysleisio yn ail ran y Salm.  

(adn.9) Dydy’r Arglwydd ddim ar eu hochr nhw mewn brwydrau.
(adn. 10) Maen nhw'n gorfod ffoi oddi wrth eu gelynion, ac mae nhw wedi colli eu heiddo.
(adn.11) Maen nhw’n wan ac wedi eu chwalu drwy’r gwledydd.

(adn.12) Mae’r Salmydd yn cyhuddo Duw o werthu ei bobl yn rhad.

(adn.13, 14) Oherwydd eu bod yn colli brwydrau ac yn wan maen nhw’n destun sbort.

(adn.15, 16) Mae eu gelynion yn eu gwawdio ac maen nhw’n cael eu bychanu.
Tybed pam mae Duw yn gadael i hyn ddigwydd? 
Weithiau mae Duw yn gadael i’w bobl ddioddef er mwyn eu cryfhau. Dyma sgwennodd Pedr (un o ddisgyblion Iesu) yn y Testament Newydd,

Felly gallwch fod yn llawen, er bod pethau'n anodd ar hyn o bryd, a'ch bod chi'n gorfod dioddef pob math o dreialon.  Mae'r pethau yma'n digwydd er mwyn dangos eich bod chi'n credu go iawn. Mae'r un fath â'r broses o buro aur mewn ffwrnais, ond bod ffydd yn rhywbeth llawer mwy gwerthfawr nag aur. Byddwch yn derbyn canmoliaeth, ysblander ac anrhydedd pan fydd Iesu Grist yn dod i'r golwg eto.(1 Pedr 1: 6-7)

Roedd Duw yn gadael i bobl Israel ddioddef i’w cryfhau. Roedd rhaid iddyn nhw (ac mae’n rhaid i bob Cristion) ddal ati i gredu yn Nuw drwy’r cyfnodau anodd. Yn y Testament Newydd dŷn ni’n darllen am Iesu’n dioddef (Mathew 27; Marc 15; Luc 23; Ioan 18,19). Mae Pedr yn rhybuddio’r Cristnogion cyntaf, 
Felly, am fod y Meseia wedi dioddef yn gorfforol, byddwch chithau'n barod i wneud yr un peth.     (1 Pedr 4:1)

Mae Duw yn caru ei bobl, ond dydy hyn ddim yn golygu bod eu bywydau am fod yn fêl i gyd.
O adnod 17 i’r diwedd dŷn ni’n gallu gweld bod y Salmydd yn flin! Mae o’n cyhuddo Duw o’u taflu i’r siacaliaid ac i’r tywyllwch. Yn y Salmau blaenorol mae gelynion pobl Dduw yn cael eu disgrifio dro ar ôl tro fel anifeiliaid ffyrnig (llew yn rhuo, cŵn gwyllt). Yr un darlun negyddol sydd yma eto. Rydyn ni wedi darllen yn Salm 42/43 mai Iesu ydy golau’r byd, a bod ei ddilynwyr yn byw yn y golau ac nid yn y tywyllwch. Felly cyfeiriad negyddol sydd yma eto, mae’r tywyllwch yn dangos bod yn bobl allan o ffafr Duw.
Mae’r Salmydd yn crefu ar Dduw i’w helpu. Mae o’n disgrifio pobl Israel fel pobl sy’n galaru ar ôl colli rhywun annwyl, maen nhw’n, ‘gorwedd ar eu hwynebau yn y llwch, ac yn methu codi oddi ar lawr’.

Dyma ddarlun ofnadwy o gyflwr pobl Israel heb Dduw i’w helpu. Ond mae’r Salmydd yn dal i weddïo ac ymbil ar Dduw drwy’r amser. Mae’r Salm yn gorffen gyda gweddi ddiffuant,
Tyrd, helpa ni! Dangos dy ofal ffyddlon, a gollwng ni'n rhydd.

Beth bynnag sy’n digwydd mae’n rhaid i’r Cristion ddal ati i droi at Dduw a gofyn am help, gan drystio yng ngofal ffyddlon yr Arglwydd.

